
Shukra Stava

శుక్రస్తవరాజః 

అస్య శ్రీశుక్రస్తవరాజస్య    ప్రజాపతిః  ఋషిః అనుష్టుప్  ఛన్దః
శుక్రో దేవతా శ్రీశుక్రప్రీత్యర్థే    పాఠే వినియోగః ॥
నమస్తే భార్గవశ్రేష్ఠ   దైత్యదానవపూజిత  ।
వృష్టిరోధప్రకర్త్రే   చ వృష్టికర్త్రే  నమో నమః ॥ ౧॥
దేవయానిపితస్తుభ్యం వేదవేదాఙ్గపారగ  ।
పరేణ తపసా శుద్ధః  శఙ్కరో లోకసున్దరః  ॥౨॥
ప్రాప్తౌ  విద్యాం జీవనాఖ్యాం తస్మై  శుక్రాత్మనే  నమః ।
నమస్తస్మై  భగవతే భృగుపుత్రాయ  వేధసే ॥ ౩॥
తారామణ్డలమధ్యస్థ  స్వభాసాభాసితామ్బరః ।
యస్యోదయే జగత్సర్వం మఙ్గలార్హం   భవేదిహ ॥ ౪॥
అస్తం యాతే హ్యరిష్టం  స్యాత్తస్మై  మఙ్గలరూపిణే  ।
త్రిపురావాసినో  దైత్యాన్  శివబాణప్రపీడితాన్  ॥ ౫॥
విద్యయాఽజీవయచ్ఛుక్రో నమస్తే భృగునన్దన  ।
యయాతిగురవే తుభ్యం నమస్తే కవినన్దన  ॥౬॥
వలిరాజ్యప్రదో  జీవస్తస్మై  జీవాత్మనే నమః ।
భార్గవాయ  నమస్తుభ్యం పూర్వగీర్వాణవన్దిత  ॥ ౭॥
జీవపుత్రాయ యో విద్యాం ప్రాదాత్తస్మై   నమో నమః ।
నమః శుక్రాయ  కావ్యాయ భృగుపుత్రాయ  ధీమహి ॥౮॥
నమః కారణరూపాయ నమస్తే కారణాత్మనే ।
స్తవరాజమిమం పుణ్యం భార్గవస్య  మహాత్మనః ॥౯॥
యః పఠేచ్ఛృణుయాద్వాపి లభతే వాఞ్ఛితం ఫలమ్ ।
పుత్రకామో  లభేత్పుత్రాన్  శ్రీకామో  లభతే శ్రియమ్  ॥ ౧౦॥

శుక్రస్తవరాజః 

రాజ్యకామో లభేద్రాజ్యం  స్త్రీకామః  స్త్రియముత్తమామ్  ।
భృగువారే ప్రయత్నేన  పఠితవ్యం సమాహితేః ॥ ౧౧॥
అన్యవారే తు హోరాయాం పూజయేద్భృగునన్దనమ్  ।
రోగార్తో ముచ్యతే రోగాద్భయార్తో ముచ్యతే భయాత్ ॥ ౧౨॥
యద్యత్ప్రార్థయతే  జన్తుస్తత్తత్ప్రాప్నోతి   సర్వదా ।
ప్రాతఃకాలే  ప్రకర్తవ్యా   భృగుపూజా ప్రయత్నతః  ।
సర్వపాపవినిర్ముక్తః ప్రాప్నుయాచ్ఛివసన్నిధిమ్  ॥ ౧౩॥
ఇతి శ్రీబ్రహ్మయామలే   శుక్రస్తవరాజః   సమ్పూర్ణః  ॥

